Merino Science

Goeie vooruitsigte vir wol in 2010

* Ona Viljoen

Die wolmark het beduidend sedert verlede seisoen se relatief
lae pryse verstewig. Teen einde Oktober 2009 het Cape Wools se
Merino-aanwyser met nagenoeg 36% teenoor dieselfde tyd die
vorige seisoen verbeter. In Amerikaanse dollars was die verbetering
‘n indrukwekkende 62%. Die grootste dryfkrag agter die mark was
sterk aankope deur China, en in ‘'n mindere mate Indié, wat hulle nie
deur die sterk geldeenhede van die twee groot kleedwoluitvoerders,
Suid-Afrika en Australié, van stryk laat bring het nie. Kommer oor
die toekomstige beskikbaarheid van kleedwol is een van die grootste
redes vir dié sterk vraag uit Asié.

China voer nou bykans 50% van die Suid-Afrikaanse skeersel
(gebaseer op waarde) en amper 80% van die Australiese skeersel in.
Vetwoluitvoer na China het van Julie tot einde September 2009 tot
3,2 miljoen kg gestyg teenoor 1,9 miljoen kg in die ooreenstemmende
tydperk die vorige seisoen. Dit volg nd die jongste produksieyfers uit
Australié wat aandui dat die skeersel na raming met 10% in 2008/09
gedaal het en in 2009/10 na verwagting met 'n verdere 8% sal daal.

Volgens die jongste toetsresultate van die Australiese woltoetshuis is
reeds 11% minder wol in die tydperk Julie 2009 tot einde Oktober 2009
getoets vergeleke met dieselfde tydperk verlede seisoen. Australié
voorsien 46% van die wéreld se kleedwol en het dus 'n beduidende
invloed op die wéreldaanbod.

Suid-Afrika se produksie behoort relatief min te verander.

Weéreldproduksie van kleedwol het van 735 miljoen kg (skoon)
in 2000 tot net oor 600 miljoen kg in 2008 gedaal. Die grootste rede
vir dié daling is 'n grootskaalse oorskakeling van wol- na
vleisproduksie in Australié of na ander boerderyertakkings. Droogte
het ook 'n rol gespeel.

China voer nou bykans 50% van die Suid-Afrikaanse skeersel (gebaseer op waarde) en amper 80% van
die Australiese skeersel in... Australi¢ voorsien 46% van die wéreld se kleedwol en het dus 'n beduidende
invloed op die wéreldaanbod... Die beweging van die rand teenoor hoofsaaklik die Amerikaanse dollar
bly een van die grootste onbekende faktore wat sal voortgaan om 'n invloed op pryse uit te oefen.

Die groot vraag is hoe die mark vorentoe gaan vertoon. Van die

onderliggende faktore wat 'n invloed gaan uitoefen, is:

e Dat die wéreldresessie verby is en daar verwag word dat die meeste
ekonomieé van die begin van 2010 af sal begin herstel. Dit is egter
onduidelik teen watter tempo hierdie herstel in die onderskeie
lande, veral in Europa, gaan plaasvind.

e Sleutelveranderlikes in Amerika (die wéreld se grootste
verbruiker), soos kleinhandelverkope, huispryse en die vlakke van
verbruikersvertroue, is besig om te verbeter.

® Daar is 'n groei in die binnelandse vraag na wolkleding onder
Chinese verbruikers, terwyl daar weinig wolvoorraad in die
vroeé verwerkingstadium beskikbaar is. Hoewel uitvoer van
eindprodukte skerp gedaal het, het die Chinese regering se
stimiluspakket binnelandse verbruik gestimuleer.

¢ Die wéreldaanbod van kleedwol (Merinowol) sal laag bly met geen
vooruitsig vir ‘n vinnige toename nie.

Die relatiewe beweging van kunsvesel- en katoenpryse teenoor
wolpryse is tans op aanvaarbare vlakke (1:4 tot 1:5 teenoor
katoen en 1:3 tot 1:3,5 teenoor kunsvesels). Die beweging van die
rand teenoor hoofsaaklik die Amerikaanse dollar bly een van die
grootste onbekende faktore wat sal voortgaan om 'n invloed op pryse
uit te oefen.

As bogenoemde faktore in ag geneem word, lyk dit asof daar 'n goeie
kans is dat pryse in ‘n stygende fase sal bly. Die huidige opwaartse
neiging behoort in 2010 voort te duur, maar regstellings kan van tyd
tot tyd verwag word, veral as gevolg van wisselkoersbewegings.
Ontleders wys egter daarop dat die mark op die oomblik hoofsaaklik
deur kommer oor die beskikbaarheid van wol en nie noodwendig
deur vraag op kleinhandelsvlak gedryf word nie. Dit is veral van
toepassing op Europa, 'n belangrike afsetgebied vir wol, waar die
werkloosheidsyfer nog redelik hoog is en besteebare inkomste van
die verbruiker onder druk bly.

Geleenthede op kort tot medium termyn vir die Suid-Afrikaanse
bedryf 1& daarin om te verseker dat skeersels streng volgens
standaarde geklas en verpak word en dat alle vorms van besoedeling
vermy word. Dit sal verseker dat Suid-Afrikaanse wol hoog
in aanvraag bly en dat 'n potensiéle groter markaandeel verkry
kan word, veral in die lig van die skerp daling in kleedwolproduksie
in Australié.

Voorts word produsente aangemoedig om nie die Mules-operasie op
hul skape uit te voer nie en die nodige dokumentasie gereed te hé
om hierdie gehalte-aspek van die skeersel te bevestig. Dierewelstand
en omgewingsbewaring gaan 'n al hoe groter rol begin speel as
minimumvereiste waaraan die moderne verbruiker van wolprodukte
‘n bedryf gaan meet.

